> TAJUK KHUTBAH JUMAAT

NUZUL AL QURAN DAN MALAM “LAILATUL QADAR”

ANUGERAH AGUNG ALLAH DI BULAN RAMADAN?”
Siri: 18/2021

> 18 Ramadan 1442 H

Bersamaan

30 APRIL 2021

DIKELUARKAN OLEH:

'@' JABATAN HAL EHWAL AGAMA
~ ' TERENGGANU

> PERINGATAN:

Adalah diingatkan bahawa sebarang penambahan dan pemindaan

terhadap isi kandungan teks khutbah yang telah disediakan oleh
abatan Hal Ehwal Agama Terengganu adalah DILARANG. Khatib yang
bertugas hendaklah menyemak kembali RUKUN, AYAT AL-QURAN dan
helaian muka surat yang diterima.
Pastikan teks dibaca terlebih dahulu sebelum menyampaikan
khutbah.

Kaum Muslimin, ummah al Quran yang dimuliakan Allah

Saya berpesan kepada diri saya sendiri dan kepada semua hadirin supaya kita
sentiasa bertakwa kepada Allah dengan melakukan semua perintah Allah dan
meninggalkan semua yang tidak diredai atau yang diharamkan Allah, moga hidup
kita semua di dunia ini diberkati dan di akhirat nanti kita dirahmati Allah dengan

syurgaNya.

Sempena dengan memperingati nuzul al Quran dan keberadaan kita di separuh
akhir bulan Ramadan al mubaarak ini, khutbah jumaat hari ini akan

membicarakan tajuk:
“NUZUL AL QURAN DAN MALAM “LAILATUL QADAR”

ANUGERAH AGUNG ALLAH DI BULAN RAMADAN?”

Sidang Jumaat yang dimuliakan Allah
Anugerah Pertama : Nuzul Al Quran

Bulan Ramadan juga dikenali sebagai bulan al Quran, bulan yang telah dipilih
oleh Allah untuk menurun al Quran sebanyak 30 juzuk dari Luh mahfuz ke baitul
izzah pada malam Lailatul Qadar, kemudian diturunkan kepada nabi Muhamad
saw sedikit demi sedikit selama 23 tahun mengikut kesesuaian yang dikehendaki

oleh Allah. Firman Allah azza wajalla dalam surah al-Bagarah ayat 185:

Ertinya: Bulan Ramadan yang padanya diturunkan Al-Quran, menjadi petunjuk
bagi sekalian manusia, dan menjadi keterangan-keterangan yang menjelaskan

petunjuk dan perbezaan antara yang benar dengan yang salah.

Al Quran yang suci lagi mulia ini telah dibawa oleh Malaikat yang agung lagi
mulia, Jibril a. s, di malam yang mulia iaitu malam lailatu al Qadar diturunkan
kepada insan yang paling mulia yang merupakan penghulu kepada semua nabi

iaitu nabi Muhamad s.a.w. Firman Allah s.w.t dalam surah Al Qadar ayat:1:

Ertinya: Sesunggunhya Kami menurunkan (Al-Quran) ini pada malam Lailatul-
Qadar.



Firman Allah Azza wajalla juga dalam surah Al-Dukhaan: 3 :

Ertinya : Sesungguhnya Kami turunkan Al-Quran itu pada malam yang diberkati.

Sidang Jumaat rahimakumullah

Antara tujuan utama Allah mewahyukan Al Quran kepada umat manusia ini

adalah seperti berikut:

1- Sebagai petunjuk kehidupan manusia. Allah telah menciptakan langit dan
bumi serta isinya, lalu Allah menjadikan manusia sebagai khalifah
menjalani kehidupan dan memakmurkan bumi. Justeru, bagi menjamin
kesempurnaan kehidupan manusia sesuai dengan fitrah kejadiannya Allah
azzawajjalla mewahyukan Al Quran sebagai panduan dan petunjuk yang

terbaik untuk mereka. Firman Allah dalam Surah al — Isra”:9:

Ertinya: Sesungguhnya Al Quran ini memberi petunjuk ke jalan yang amat betul
(ugama Islam), dan memberi berita yang mengembirakan orang-orang yang
beriman yang mengerjakan amal-amal soleh, bahawa mereka beroleh pahala

yang besar.

2- Al Quran juga Allah turunkan sebagai penawar/Shifa’ kepada segala

penyakit dan masalah dalaman manusia dan pembawa rahmah kepada



manusia, yang mampu memberi ketenangan dan kebahagian hidup
manusia di dunia, manakala di akhirat sudah tentu dengan rahmat ini akan
memberi kebahagian syurga kepada mereka. Firman Allah dalam surah

Yunus: ayat 58:

Ertinya: “wahai manusia! Sesungguhnya telah datang kepada kamu Al Quran
yang menjadi nasihat pengajaran dari Tuhan kamu, dan yang menjadi penawar
bagi penyakit-penyakit batin yang ada di dalam dada kamu, dan juga menjadi

hidayah petunjuk untuk keselamatan, serta membawa rahmat bagi orang-orang

yang beriman” .

3- Al Quran juga Allah turunkan sebagai kitab bacaan dan zikir yang terbaik yang

diberi ganjaran pahala yang berlipat ganda kepada pembaca.

Nabi saw bersabda dalam satu hadis yang diriwayatkan oleh Imam at Tirmizi:

Ertinya: ‘Siapa membaca satu huruf dari kitab Allah, baginya satu kebaikan, dan
satu kebaikan itu akan meyamai sepuluh kebaikan, aku tidak maksudkan “alif lam

mim” satu huruf, tetapi alif satu huruf, lam satu huruf dan mim satu huruf ‘.



Kaum muslimin yang dimuliakan Allah
Anugerah Kedua: Malam Lailatul Qadar

Anugerah terbasar kedua Allah kepada umat manusia di bulan Ramadhan ini
ilalah Malam Lailatul Qadar yang akan berlaku pada satu malam dari malam-

malam Ramadhan terutama di sepuluh akhir bulan Ramadan.

Malam Lailatul Qadar adalah merupakan malam yang penuh dengan keberkatan,
amal ibadah kita pada malam itu lebih baik dari kita beramal seribu bulan di bulan-
bulan yang lain. Pada malam itu bumi akan dipenuhi oleh para malaikat Allah.
Firman Allah dalam Surah al Qadar : 2-4. :

Ertinya: “dan apa jalannya engkau dapat mengetahui apa itu malam lailatul Qadar
itu? Malam lailatul gadar adalah lebih baik daripada seribu bulan. Pada malam
itu, turun malaikat dan Jibril dengan izin Tuhan mereka, kerana membawa segala

perkara (yang ditakdirkan berlaku pada tahun yang berikutnya).

Malam Lailatul Qadar juga adalah malam yang penuh keberkatan yang Allah
janjikan keampunanNya kepada hamba-hambaNya yang menghidupkan malam

tersebut dengan amal ibadah kepadaNya.

Sabda Nabi saw dalam Riwayat Bukhari dan Muslim:

Ertinya:‘Siapa yang menghidupkan malam Lailatul al Qadar dengan penuh
keimanan dan mengharapkan keampunan Allah, Allah akan ampun dosa -

dosanya yang lampau’.
Sidang Jumaat yang dimuliakan Allah

Sebagai kesimpulan, Khatib ingin mengajak semua para Jemaah kepada

perkara-perkara berikut;

1-  Marilah kita menambah kecintaan kita kepada Al Quran di bulan yang
agung ini dengan banyak mendampingi dan meningkatkan bacaan Al Quran.

Cubalah untuk khatam bacaan Al Quran di bulan ini walaupun sekali.

2- Berusaha untuk meningkat kualiti bacaan kita dan belajar untuk tadabbur
serta memahami isi kandung Al Quran dengan selalu kita melihat terjemahannya

dan menghadiri kelas-kelas Al Quran dan Tafsir.

3-  Menghiasi rumah kita dengan cahaya Al Quran dengan memastikan anak-

anak kita celik Al Quran dan sentiasa mengalunkan bacaan Al Quran.
4-  Berusaha agar kehidupan kita seharian dipandu dengan petunjuk Al Quran.

5-  Berusaha menghidupkan malam-malam Ramadan terutama sepuluh yang
terakhir dengan solat terawih, bacaan al Quran, tahajjud, berzikir dan

bersedekah, moga Allah kurniakan kita dengan malam Lailatul Qadar.

Sesungguhnya orang yang selalu membaca Kitab Allah, mendirikan
sembahyang dan mendermakan dari apa yang Kami kurniakan kepada mereka,
secara bersembunyi atau secara berterang-terang, mereka mengharapkan
sejenis perniagaan yang tidak akan mengalami kerugian.

Ibadah puasa sepatutnya menyedarkan kita tentang keperitan golongan yang
tidak bernasib baik dan kesusahan. Oleh itu, marilah kita menterjemahkan rasa
keinsafan ini dengan menunaikan kewaijipan berzakat, baik zakat fitrah
mahupun zakat harta selain memperbanyakkan sedekah. Bersegeralah
menunaikannya melalui pusat-pusat zakat yang diluluskan oleh MAIDAM

ataupun kepada amil-amil bertauliah yang dilantik.

Sidang Jumaat yang dirahmati Allah,
Di bulan Ramadhan dan hari Jumaat yang mulia ini, marilah kita
memperbanyakkan ucapan selawat dan salam kepada Rasulullah SAW
sebagaimana firman Allah dalam surah al-Ahzab ayat 56:

